
navadurgAstutiH

నవదుర్గాస్తుతిః

శైలే  వసన్తీ పరమేశ్వరస్య ప్రియా  శివానీ గిరిరాజపుత్రీ ।
విద్యా ప్రశస్తా  జగదమ్బికా సా చాద్యా నమస్తే ఖలు శైలపుత్రీ  ॥ ౧॥
శఙ్ఖేన్దుకున్దసఙ్కాశాం    కమణ్డలుధరాం  శివామ్ ।
చాక్షమాలాధరాం వన్దే బ్రహ్మచారిణీమాతరమ్  ॥౨॥
తప్తకాఞ్చనవర్ణాభాం  పూర్ణచన్ద్రాననత్రయామ్    ।
చన్ద్రఘణ్టామహం   వన్దే క్రూరదృష్టిసమన్వితామ్   ॥ ౩॥
సురాకుమ్భధరాం రౌద్రీమష్టబాహుసమన్వితామ్   ।
హరసిద్ధామహం  వన్దే శత్రుసంహారకారిణీమ్  ॥ ౪॥
పద్మపుష్పధరాం గౌరీం మహాసింహోపరిస్థితామ్  ।
స్వాఙ్కే స్కన్దధరాం  వన్దే శర్వాణీం స్కన్దమాతరమ్  ॥ ౫॥
కాత్యాయనీమహాదేవీం శార్దూలోపరిసంస్థితామ్   ।
మహాఖడ్గధరాం  వన్దే చారునేత్రత్రయాన్వితామ్   ॥౬॥
కృష్ణాం  దిగమ్బరీం వన్దే గర్దభోపరిసంస్థితామ్   ।
చతుర్భుజాం త్రినేత్రాం   చ కాలరాత్రీం  భయఙ్కరీమ్ ॥ ౭॥
వృషారూఢాం మహాగౌరీం త్రిశూలాభయధారిణీమ్  ।
కటాక్షవిశిఖోపేతాం వన్దే కల్యాణకారిణీమ్ ॥౮॥
సిద్ధిదాత్రీం   త్రినేత్రాం   చ పద్మస్థాం  కిరీటోజ్జ్వలామ్  ।
శఙ్ఖచక్రగదాపద్మధరాం   వన్దే యశస్వినీమ్ ॥౯॥
ఇతి నన్దప్రదీప్తకుమారవిరచితా    నవదుర్గాస్తుతిః  సమాప్తా ।

